AUERSBER

Huch drum mit nern Dudlsack!

Donnerwatter! Dodormit mahn iech net
is richtsche Watter — des war ja wie im-
mer itze warm un schie — naa, mit 62
Leit sei mir mit unnere Autos naufn Au-
erschbarg kutschiert! Mir ham allezam
gerod esu neigepalt in den schenn
Raum. Is schennste war, des iech mir ge-
dacht hat, mir fahrn eweng eher wagne
Platz. Aber wu mir neikaame, sof3n die
annern schu lang an ihr Tisch.

Allis schnattert lustich vor siech hie, alle
ham schu mol e Getrank serviert kricht
un in Schluck genumme - un do gieht
pletzlich de Tir auf un su e Dudlsack
kimmt rei un schmettert voller Inbrunst
seine urichn Melodien durch den Raum!
Ach ja — e Maa war aa dorbei in echt
schottschn Aaziezeich, un dar muf8t do
orndlich neiblosn, wos is Zeich halt!
Kurz zevor hat uns unner Matthias aber
virgewarnt — mor solltn de Ohrherer
zerickschaltn, is kennt vielleicht eweng
laut warn! Nu hob iech immer gedacht,
aus su nern besonnern Sack kam nar
schottsche Musik raus — aber weit ge-
fahlt: do gabs aa orginal arzgebirgsche
Liedle ze hern. Des hat natierlich gelei
alle animiert zen mitsinge! Dann ham mir uns erscht emol dorklarn
lessn, wie des Dudlding su funktschoniert. Unner Petra wollts genauer
wissn un hat immer meh un meh gefreecht, wahrscheinlich will se siech
su e Ding zulegn un salberst spieln? Is schennste war noch — dar schot-
tische Maa kimmt aus unnern Eimstock! Do ka mor mol sah, wos unner
klaans Stadtl allis ze bietn hat! Als Zugob hat ar dann noch des be-
kannste schottische Liedl gebracht: of gutn arzgebirgschn Deitsch: , Of
Wiedersah, ihr Freinde mein“. Des war emol ewos ganz annersch for
uns, su wos hattn mir in den ganzn dreiBich Gahrn net! Als siech allis
wieder beruhicht hat un de Ohrn wieder ausgericht wurn sei, gobs gut
gefillte Grilltaller — e paar Dame vun Vorein sei do gelei emol bein Ser-
viern mit eigesprunge. Do warn immerhie zweesachzich Taller ze
schongliern! Un des, wos dar gute Grill-Maa draufn vor dor Tir ge-
brotn hat, for jedn ne Brotwurscht un e Steek, tat samt den Ardépplsa-

lat aus dor Auerschbarg-Kiich aafach ganz lecker schmeckn. Schenn
Dank an des klaane Tiem vu do ubn! Dor klaane lev (of huchdeitsch:
Yves) hat ball dornooch mit sein Pap sei Bandoneon samt Nutnstander
un FuBbank ausn Auto reigehult. Wu ar richtich schie in dor Mitt pla-
ziert war, hat ar aa noch e paar schiene Liedle gespielt, wubei allezam
mitsinge kunntn. Unnere nei zugezugne Mitglieder vu dor Siedling
hintn scheine siech bei uns ganz
wohl ze fiehln, die missn aber noch
eweng unnere Sproch studiern,
dodormit se uns besser vorstenne
un unner Blattl aa laasn kenne. Ja,
is gob ja aa wieder viel ze dorzdhin,
an jedn Tisch wurn samtliche Nei-
ichkaatn vu Eimstock durchge-
numme un hie un har interpretiert.
Ach ja, alle die, die noch net de Aa-
zahling for de Kramserfahrt in Au-
gust ieberwiesn hattn, konntn ihr
Gald gelei an diesn Obnd in bar lus
warn un sei in de Mitfahrlist eige-
trogn wurn. De Witschers wern be-
stimmt noch in 5. Wogn mitbrenge
mussn, weil — is sei fei schu weit ie-
ber 50 Leit, die mitfahrn wolln -
zen Glick is nu de Aamaldfrist dor-
ledicht - meh gieht net! Of jedn
Fall werd de Kutschfahrt mit de Pfaarle durchn Nonnehaisl aa wieder
racht lustich warn — dodorvu bi iech total ieberzeicht!

Des wars for Heit - vun Schmidti!



